
● 4 июньдә Татарстан Дәүләт Советында тантаналы рәвештә Татарстан Республикасы җәмәгать судьяларына таныклык тапшырдылар.
Документларны Татарстан Республикасы Дәүләт Советы Рәисе урынбасары Юрий Камалтынов кулыннан 12 җәмәгать судьясы алды. Аларның дүртесе әлеге вазифага беренче тапкыр, сигезе инде кабаттан билгеләнде.

“Зур суд системасы турында тәэсир халык белән сезнең үзара ничек эшләвегездән чыгып билгеләнә”, - дип билгеләп үтте парламентарий.

Хөкемдарларга закон буенчамы әллә намус белән хөкем итәчәксезме, дип яратып бирә торган соравы белән депутат булган Туфан Миннуллинны искә алып, Юрий Камалтынов: “Закон буенча хөкем итегез, намусыгыз чиста булыр!” дигән теләк белдерде.

Татарстан Югары Суды Рәисе Илгиз Гыйләҗев җәмәгать судьяларына җәмгыять алдында әхлакый яктан җаваплы булырга кирәклеген билгеләп үтте. Ул хөкемдарларда булырга тиешле: намуслылык, принципиальлелек, объективлык, максатчан, гаделлек, эмоциональ яктан тотрыклылык, сатылмаучанлылык, сабырлык кебек сыйфатларны атады.

Шулай ук Татарстан юстиция министры Рөстәм Заһидуллин, Суд департаменты идарәсе җитәкчесе Җәүдәт Салихов җәмәгать судьяларын таныклык алу белән котладылар һәм гадел булуларын, федераль һәм республика законнарын саклауда уңышлар теләделәр.

“Гражданнар алдында безгә йөкләнгән җаваплылыкны тулаем аңлыйбыз”, - диде Биектау районы буенча 2нче участок җәмәгать судьясы Наталья Волколовская.

● 8 июньдә Татарстан депутатлары яраклылык вакыты чыккан азык-төлекне әрәм итү, җиргә күмүгә каршы чыкты. Бу хакта алар бүген Дәүләт Советының Экология, табигатьтән файдалану, агросәнәгать һәм азык-төлек сәясәте комитеты утырышында фикер алышты. Әлеге мәсьәлә утырышның төп темаларының берсе иде.
“Кибет киштәләре ризыктан сыгылып тора. Икмәккә дә мөнәсәбәтебез икенче хәзер. Сугыш кичкән кешеләр аның кадерен белә. Ленинград блокадасы чорында көненә 125 гр икмәк бирелгән. Бүген азык-төлек күп, кадере юк. Дөньяда ел саен 1 млрд 300 млн тонна азык-төлек әрәм ителә, чүпкә атыла. Төньяк Америка, Европа илләрендә яшәүчеләр ел саен 200-250 кило азыкны чүпкә ташлый. Ә Россиядә, азык-төлек кәрҗиненең бәясе шактый югары йөрсә дә, 20 % ризык ташлана”, – диде комитет җитәкчесе Таһир Һадиев.

Бу җәһәттән утырышта яраклылык вакыты чыккан азык-төлекне утильләштерү мәсьәләсе буенча чыгышлар һәм фикерләр тыңланды.

Төп доклад белән Бөтенроссия табигатьне саклау иҗтимагый оешмасы бүлегенең Татарстан буенча эксперт-консультанты Владимир Пеньковцев чыгыш ясады.

“Бу мәсьәлә дөньякүләм әһәмияткә ия. Әмма әле беркайда да аның ахыргы чишелешен тапкан кеше юк. Кибет киштәсеннән акт нигезендә алынган азык-төлек кибетнең хуҗалык бүләмләрендә ята һәм шуннан соң йә чүпкә ташлана, йә күмелә. Дөрес, яраклылык вакыты чыккан продукт кеше өчен азык булудан туктый, әмма анда аксым һәм витаминнар сакланып кала. Аерым очракларда аны икенчел эшкәртәләр, Әмма бу - аерым очрак. Нигездә, кибет киштәләреннән алынган ризык күмелә. Нәтиҗәдә, шәһәр чүплекләрендә микроорганизм, паразит личинкалары үсеше өчен субстрат формалаша", – диде эксперт.

Владимир Пеньковцев үзенең тәкъдимнәрен дә җиткерде.

“Кабат кулланып була торган ризыкларны нишләтергә соң? Алга киткән илләрдә махсус азык-төлек банклары, төрле программалар турында да ишеткәнем бар. Ризык, срогы чыккан көннән үк, үзенең файдалы үзлекләрен югалтмый бит әле. Ул әле ризык булып санала. Аны йә йортсызларга, йә хайваннарга, йә төрле оешмаларга бирергә була. Бездә әлегә мондый тәҗрибә каралмый", - диде консультант.

Фикер алышучылар әйтүенә караганда, Татарстанда елына 300 мең тонна азык-төлек чүпкә чыгарыла.

Утырышта “Ашан” һәм “Зельгрос” кебек эре сәүдә компанияләре директорлары да катнашты.

Әйтик, “Ашан”да, сезонына карап, атнасына 10-100 мең сумлык товар чүпкә атыла. “Зельгрос”та яраклылык вакыты чыгып, чүпкә ташланган азык-төлекнең суммасы елына 8-7 миллионга җитә. Бу – атнасына 250-300 кило азык дигән сүз.

Сәүдә челтәрләре җитәкчеләре яраклылык вакыты чыккан азык-төлекне икенчел эшкәртүгә бирергә әзер.

Утырыш барышында мондый ризыкларны йортсыз, хуҗасыз хайваннарга таратырга кирәк дигән фикерләр дә яңгырады. Әмма аңа каршы чыктылар. Тикшерү үткәрмичә торып, мондый азык-төлек хайваннарга ашатылмаячак. Ә бу исә – тагын бер звеноны – Роспотребнадзорны әлеге эшкә җәлеп итү дигән сүз.

“Ничек кенә булмасын, әлеге мәсьәлә хәл ителергә тиеш. Татарстанның авыл хуҗалыгы, Сәүдә-сәнәгать министрлыгы, Баш ветеринария хезмәте һәм Роспотребнадзор кушылырга тиеш бу эшкә. Без бу проблемага тагын әйләнеп кайтачакбыз. Булсын, бер ярты елдан. Әмма әлеге мәсьәлә – ризыкны җиргә күмү яки чүпкә ташлау проблемасы хәл итү өчен утырышларга куелырга һәм хәл ителергә тиеш”, – диде Таһир Һадиев.

Казанның Мирный бистәсендә 200 баш эткә исәпләнгән яңа 15-20 өстәмә вольер төзеләчәк. Аны якындагы 10 көн эчендә кулланылышка тапшырырга уйлыйлар. Бу хакта утырышта  Казан шәһәре башкарма комитетының торак-коммуналь хуҗалыгы рәисе урынбасары Альмир Корбанов хәбәр итте. 

Хуҗасыз этләргә муниципальара өйләр төзү мәсьәләсе комитеты утырышының көн кадагына куелган иде.

“Яңа вольерлар Мирный бистәсендә, хуҗасыз хайваннар өчен моңа кадәр булган өйчекләр янында төзеләчәк. Яңа вольерлар хосусый милек иясе яки аерым бер оешма хисабына төзеләчәк. Өч ел элек төзелгән 200 баш эткә исәпләнгән вольерлар шактый искерде”, – диде урынбасар.

Утырышта этләр өчен приютлар төзү тәкъдиме дә яңгырады.

Альмир Корбанов әйтүенчә, бүген Казанда мондый приют төзү өчен мөмкинлекләр юк. Казанда җир кыйммәт йөри.

“Приютларны Казанга якын урнашкан районнарда төзү отышлырак булыр, дип уйлыйм. Әйтик, Биектау, Яшел Үзән, Биектауның да мөмкинлеге бардыр, дип уйлыйм. Бу эш әле бары тик идея һәм тәкъдимнәр дәрәҗәсендә генә. Финанслау бюджет тарафыннан да, муниципалитетлардан да булырга мөмкин. Әмма әлегә проект булмагач, акча турында сөйләшергә иртәрәк. Вольерны төзү генә түгел, анда уңайлыклар булдырасы, коммуналь челтәрләр урнаштырасы да бар бит әле”, – диде Альмир Корбанов.

Утырышта яңгыраган фикерләрдән аңлашылганча, “Хайваннары тоту – стерильләштерү- вакцина ясау- кире кайтару” программасын гамәлгә ашыру өчен аларны асрау һәм стерильләштерү пунктлары кирәк. Анда 150-200 вольер, 2 операция бүлмәсе, операциядән соң тернәкләнү блогы, терапия кабинеты, хезмәткәрләр бүлмәсе, кухня һәм коры азыкны саклау өчен амбар, техник биналар, этләрне йөртү зонасы, парковка урыннары кирәк. Мондый приютны сафка бастыру өчен 20 кв.метрдан да ким булмаган мәйдан таләп ителә.

Комитет җитәкчесе Таһир Һадиев әлеге мәсьәләгә зуррак игътибар бирергә тәкъдим итте һәм муниципаль районнарда хуҗасыз хайваннар өчен приют төзү мәсьәләсен ачык калдырды.

“Безнең комитет тарафыннан хуҗасыз хайваннар проблемасын чишүгә зур игътибар бирелә. Бүгенге көндә 6 районда мондый приютлар бар, әмма бу гына аз”, – диде ул.

Утырышта башка мәсьәләләр дә каралды.

● 13 июньдә Татарстан Дәүләт Советының Социаль сәясәт комитеты Татарстан Президенты Рөстәм Миңнехановның Яшьләр эшләре һәм спорт министрлыгын ике мөстәкыйль ведомствога - Яшьләр эшләре министрлыгы һәм Спорт министрлыгына үзгәртү тәкъдимен хуплады.
Бу үзгәртеп коруга ихтыяҗны республика Премьер-министры урынбасары Ләйлә Фазлыева яшьләр сәясәтенә “комплекслы якын килү”нең мөһимлеге, шулай ук заманча яшьләр даирәсендә килеп чыккан чакыруларга оператив җавап бирү кирәклеге белән аңлатты.

“Әлбәттә, хәзерге министрлыкта яшьләр белән эшләү күләгәдә кала, минем карашка, оештыру ресурслары җитми, - дип фикерен белдеде Дәүләт Советы рәисе урынбасары Римма Ратникова. - Бу ведомстволарның йомшаруына юл куймаска кирәк, яшьләр сәясәте мәсьәләсен җентекләп эшләү мөһим”.

Татарстан Хөкүмәте структурасында үзгәрешләр турындагы тәгаен карар Дәүләт Советының якындагы утырышында кабул ителәчәк.

● 13 июньдә Депутатлар Казанның яңа генераль планын хупладылар. Бу карар бүген Татарстан Дәүләт Советының Икътисад, инвестицияләр һәм эшкуарлык комитеты белән “РФ гражданнарын һәркем түли ала торган һәм уңайлы торак һәм коммуналь хезмәтләр белән тәэмин итү” дәүләт программасын гамәлгә куюны контрольдә тоту комиссиясенең уртак утырышында кабул ителде.
Казанның баш архитекторы Татьяна Прокофьева сүзләренчә, шәһәр төзелеше сәясәтенең 2007-2008 еллардагыдан төп аермасы – гамәлдәге чикләр буенча шәһәр территориясен үстерүгә һәм төзекләндерүгә юнәлеш бирү. “Алдагы генплан шәһәр күләмен 1,5 тапкыр – 18 мең кв метрга зурайткан”, - дип аңлатма бирде ул.

Яңа генпланда үзәкнең җәмәгать, мәдәният һәм вәкиллек функцияләрен үстерүгә басым ясала, дип билгеләп үтте докладчы.

Бөтен шәһәр шартлы рәвештә ике участокка бүленә: сакланырга тиешле территорияләр (10 мең чамасы га) һәм үстерелергә тиешле территорияләр, диде Прокофьева. “Беренче территорияләрдә яңа төзелеш чикләнә диярлек, ягъни ул билгеле параметрлардан артырга тиеш түгел, - дип сөйләде ул. – Казанның яңа генпланы 2035 ел ахырында яңа яшәргә килүчеләрне дә (якынча 1,5 млн кеше) исәпкә алып, барлык социаль объектларның санын билгели”.

Татарстан төзелеш, архитектура һәм ТКХ министры урынбасары Владимир Кудряшев сүзләренчә, Казанның яңа генераль планы 2030 елга кадәр Республика социаль-икътисади үсеш принципларына туры китерелеп эшләнгән. Алар,  беренче чиратта, халыкның тормыш сыйфатын күтәрүгә юнәлдерелгән.

Татарстан Дәүләт Советының Икътисад, инвестицияләр һәм эшкуарлык комитеты рәисе Марат Галиев фикеренчә, элек генераль планга ул кадәр ныклы игътибар бирелмәгән. “Зур эш башкарылды. Әмма тарихи үзәк концепциясен өстәргә кирәк. Бик җаваплы өлеше. Җәмәгатьчелеккә хәбәр итеп баруыгызны сорыйбыз”, - диде ул баш архитекторга.

● 13 июньдә Татарстанның Мәгариф һәм фән министрлыгы хезмәткәрләре татар телен өйрәнү буенча яңа методика үзләштерүдә тәҗрибә сыный. Бу хакта бүген ТР Дәүләт Советының Мәгариф, фән, мәдәният һәм милли мәсьәләләр комитеты утырышында мәгариф министры урынбасары Лариса Сулима хәбәр итте.
“Мәгариф министры Рафис Борһанов тәкъдиме белән, татар телен өйрәнү буенча өр-яңа методика булдырылды. Ул “140 сүз” дип атала. 15 июньгә беренче татар теле дәресе билгеләнгән. Аны министрлыкның югары составыннан алып, һәр хезмәткәр укыячак.

Лариса Сулимаәйтүенчә, әлеге методика нигезендә, татарча сөйләм телен кыска вакыт аралыгында өйрәнеп булачак.

“Без беренче мәлдә әлеге дәресләрне үзебезнең министрлык өчен үткәрәбез. Соңрак исә дәүләт һәм муниципаль хезмәткәрләрне дә яңача укытуга тартачакбыз”, - диде Мәгариф министры урынбасары.

Утырышта Бөтендөнья татар конгрессы җитәкчесе Ринат Закиров балалар бакчасында татар теле укытучыларын кыскарту хакында сүз башлады.

“Мәктәп системасындагы тәрбияне халык традицияләренә нигезләнеп алып баруыгыз бик яхшы. Әмма соңгы вакытта Казандагы 82 татар балалар бакчасында татар теле укытучыларын кыскарту игълан ителгән дигән хәбәрләр килеп иреште. “Татар теле укытучылары кыскарачак” дип җитәкчеләрне чакырып әйткәннәр. Балалар бакчаларында балаларны татарча укытмыйбыз икән, мәктәпкә күчкәч, анда ниндидер традицияләргә таянып тәрбия бирү урынсыз булачак. Ни өчен балалар бакчаларында кадрлар кыскартыла?” - диде Ринат Закиров Мәгариф министры урынбасары Лариса Сулимага.

Лариса Сулима әлеге мәсьәлә хакында конкрет мисаллар китерә алмавын әйтте.

“Балалар бакчаларында татар теле укытучылары кыскартылу буенча конкрет мисаллар китерә алмыйм. Мондый мәгълүмат минем кулымда юк. Без, киресенчә, полилингваль балалар бакчалары булдыруга йөз тотабыз. Мәгариф министрлыгы да моны хуплады. Аның нигезендә, белем бирү, тәрбия процесслары рус телендә дә, татар телендә дә алып барылачак. Әмма әлегә балалар бакчаларында татар теле укытучыларын массачыл рәвештә кыскарту турында җавап бирергә әзер түгелмен. Бу мәсьәләне эш өчен алырга һәм андый статистика булса, шуны күтәреп, нәтиҗәләр чыгарырга алынам”, - диде Мәгариф министры урынбасары.

Разил Вәлиев мәгариф министры урынбасарына: “Ни өчен милли мәктәпләрдә тәртип бозучы балалар азрак?” дигән сорау бирде. Лариса Сулима исә миллилек принцибы буенча мониторинг алып барылмавын белдерде.

“Быел Татарстан укучылары арасында, наркотикларга каршы үткәрелгән тестта өч уңай проба табылды. Алар барысы да эре шәһәрләрдә теркәлде. Һөнәри уку йортлары студентлары төрле дәрәҗәдәге 58 хокук бозу гамәлендә гаепләнә. Алар арасында профилактика эшләре бара. Мәктәп эчендәге “учетта” 3042 бала тора, 2000нән артык бала балигъ булмаганнар белән эшләү комиссиясендә исәпкә алынган. Без бервакытта да тәртипсез балаларның кайсы мәктәптә: гомуми белем бирү мәктәбендәме, милли яисә коррекцион мәктәптә күбрәк булуын аерып карамадык, - диде Лариса Сулима.

Татарстанда ата-аналарны балаларының Интернет куллану мәсьәләсе күбрәк борчый. Утырышта бу хакта да сүз булды. Мәгариф министры урынбасары Лариса Сулима, узган уку елында үткәрелгән республикакүләм ата-аналар җыелышлары турында сөйләде һәм ата-аналарны кызыксындырган темалар хакында әйтте.

“2017-2018 уку елында барысы 7 республикакүләм ата-аналар җыелышы үткәрдек. Соңгысын мәгариф министры Рафис Борһанов үзе алып барды. Җыелышларның тематикасын сайлаганда,  төрле министрлык, ведомство, җәмәгатьчелек һәм ата-аналар фикерен җыйдык. Ютуб каналында барлык җыелышларның тулы версиясе эленде. Аларны барлыгы 40 меңнән артык ата-ана караган. Бу – узган уку елы өчен начар күрсәткеч түгел”, - диде Лариса Сулима.

Ата-аналарны иң нык кызыксындырган темалар да билгеле. Әйтик, "Баланың виртуаль дөньясы: Интернет – дусмы, дошманмы?" (Балаларның мәгълүмати куркынычсызлыгын тәэмин итүдә ата-аналарның роле) темасына узган җыелышны 12 878 карау теркәлгән. "Балада стресс: ничек танырга һәм ярдәм итәргә?" (Балалар һәм яшүсмерләр тормышындагы конфликтлы һәм кризислы ситуацияләрне җиңүдә эффектлы методлар) темасы 8342 карау җыйган.

“Киләсе 2018-2019 елгы уку елы башыннан әлеге эш юнәлешен дәвам иттерәчәкбез”, - диде мәгариф министры урынбасары.

● 14 июнь
Бишенче чакырылыш Татарстан Республикасы Дәүләт Советының утыз тугызынчы утырышы 21 июньдә узачак. Бу хакта бүген парламентның Президиум утырышында билгеле булды. Утырышны ТР Дәүләт Советы Рәисе урынбасары Юрий Камалтынов алып барды.
Утырыш башында Юрий Камалтынов ТАССР Югары Советының 80 еллыгына багышланган юбилей чараларына әзерлек барышы туында сөйләп узды. Республиканың беренче чакырылыш парламенты депутатларын сайлаулар 1938 елның 26 июнендә була. Парламент җитәкчесе урынбасары әйтүенчә, Югары Совет Татарстанда парламентаризмга нигез салды һәм закон чыгару системасын булдырды.

Юрий Камалтынов шулай ук күптән түгел Пермь шәһәрендә узган Идел буе федераль округына керүче Россия төбәкләре парламентлары ассоциациясе утырышы турында хәбәр итте. Анда кадетлар мәктәпләре һәм сәламәтлек саклау мәсьәләләре турында сөйләшү булган.

Дәүләт Советы Секретаре Лилия Маврина, комитетлар тәкъдиме белән, Дәүләт Советы утырышының көн тәртибенә 31 сорау кертелүен әйтте.

Шул исәптән, Татарстан Республикасының 15 закон проектын, 8 федераль закон проектын карау ниятләнә. «Өч закон проекты икенче укылышка әзерләнде. Дәүләт корылышы һәм җирле үзидарә комитеты «Татарстан Республикасының аерым закон актларына үзгәрешләр кертү турында» Татарстан Республикасы законы проектын кертүне тәкъдим итә. Экология, табигатьтән файдалану, агросәнәгать һәм азык-төлек сәясәте комитеты «Татарстан Республикасы Җир кодексының 32 статьясына үзгәрешләр кертү турында» Татарстан Республикасы законы проектын һәм «Татарстан Республикасы Экология кодексының 8 статьясына үзгәрешләр кертү турында» Татарстан Республикасы законы проектын әзерләде», - дип белдерде Лилия Маврина.

Ул, шулай ук, утырышның көн тәртибенә «Волонтерлык өлкәсендә аерым мәсьәләләрне җайга салу турында һәм Татарстан Республикасының аерым закон актларына үзгәрешләр кертү хакында» ТР законы проекты беренче укылышта каралачагын белдерде.

Сессиядә «ТР дәүләт граждан хезмәте турында» Татарстан Законының 10 статьясына һәм Муниципаль хезмәт турында ТР кодексына үзгәрешләр кертү хакында» ТР законы проекты беренче укылышка кертелә. «Оешмалар мөлкәтенә салым турында» ТР законының 3 һәм 5 статьяларына үзгәрешләр кертү хакында» ТР законы проекты, шулай ук, беренче укылышка тәкъдим ителә. «Татарстан Республикасы территориясендә шәхси ярдәмче хуҗалыкларны үстерүгә дәүләт ярдәме турында» ТР Законының 7 статьясына үзгәреш кертү хакында» ТР законы проектын да депутатлар беренче укылышта караячаклар.

Моннан тыш, Татарстан Республикасы Яшьләр эшләре һәм спорт министрлыгын Татарстан Республикасы Яшьләр эшләре министрлыгы һәм Татарстан Республикасы Спорт министрлыгы итеп үзгәртү турында Татарстан Республикасы Президенты тәкъдимен килештерү хакында сөйләшәчәкләр.

● 20 июньдә Татарстан Дәүләт Советының “Мәрхәмәт – Милосердие” берләшмәсе депутатлары һәм табиблар КДМУда утырышта балалар сәламәтлеген саклау өлкәсендә проблемалы мәсьәләләр, шул исәптәy мәктәптә кукучыларда төрле авыруларның артуы турында фикер алыштылар.
“Хәзер РФ Дәүләт Думасында мәктәптә сәламәтлек саклау эшенә кагылышлы аерым документларга үзгәрешләр кертү турындагы закон проекты карала. Бүген без һәр мәктәптә дә медицина кабинеты, бигрәк тә лицензияле медкабинет булмавын беләбез. Моның өчен шартлар юк. Бу мәсьәләне хәл итү юлларын уйларга кирәк”, - дип аңлатма бирде Татарстан Дәүләт Советы Рәисе урынбасары, “Мәрхәмәт – Милосердие” хатын-кыз депутатлар берләшмәсе җитәкчесе Татьяна Ларионова.

 Россиянең һәр мәктәбендә профессиональ психологлар булырга тиеш. Бу хакта “Татар-информ” агентлыгына Татарстан Дәүләт Советы Рәисе урынбасары, “Мәрхәмәт – Милосердие” хатын-кыз депутатлар берләшмәсе җитәкчесе Татьяна Ларионова хәбәр итте.

Аның әйтүенчә, бүгенгә Татарстанның барлык 1403 мәктәбендә 403 мең бала укый. Россия Мәгариф һәм фән министрлыгы нормативы буенча 500 укучыга бер психолог туры килергә тиеш. Депутат мәгълүматлары буенча республика мәктәпләрендә 496 педагог-психолог эшли, бу нормадан ике тапкыр диярлек ким.

“Хәзер Россия Мәгариф һәм фән министрлыгы 300 укучыга 1 психолог туры килергә тиешлеге турында норматив документ әзерли”, - диде “Мәрхәмәт – Милосердие” хатын-кыз депутатлар берләшмәсе җитәкчесе.

Бүген проблемалы мәсьәлә буенча КДМУ пленар утырышында фикер алыштылар, шулай ук РФ Дәүләт Думасы, ТР Дәүләт Советы депутатлары, ТР Министрлар Кабинеты вәкилләре, табиблар, профессорлар, Россия белән Татарстанның төрле ведомстволары вәкилләре балалар сәламәтлеге проблемалары хакында да сөйләштеләр.

“Психологлар кирәк. Әмма психологлар мәктәптә эшли һәм мәктәп директорына бәйле була алмый. Ул социаль даирәдән булырга тиеш. Алар мәктәпкә килеп, мәктәпге вазгыятьне карарга тиеш. Шул вакытта психолог эше нәтиҗәле булачак”, - дип үз фикерен белдерде Татарстан Премьер-министрының җәмгыять берләшмәләре буенча киңәшчесе Андрей Кондратьев.

● 21 июньдә иртәнге унда бишенче чакырылыш Татарстан Республикасы Дәүләт Советының утыз тугызынчы утырышы ачылды. Утырышны ТР Дәүләт Советы Рәисе урынбасары Юрий Камалтынов алып бара. Чарада Татарстан Президенты Рөстәм Миңнеханов катнаша.
Президиум Дәүләт Советы утырышы көн тәртибенә 31 мәсьәлә тәкъдим иткән иде. Аларның 15 - Татарстан Республикасының закон проектлары, 8 - федераль закон проекты.

Утырышта Татарстан Республикасы Яшьләр эшләре һәм спорт министрлыгын Татарстан Республикасы Яшьләр эшләре министрлыгы һәм Татарстан Республикасы Спорт министрлыгы итеп үзгәртү турында Татарстан Республикасы Президенты тәкъдимен караячаклар.

Көн тәртибен тикшерү барышында профиль комитетлары рәисләре Шакир Яһүдин һәм Леонид Якунин, КПРФ фракциясе башлыгы Хафиз Миргалимов өстәмә мәсьәләләр кертү тәкъдиме белән чыктылар.

Дәүләт Советының утыз тугызынчы утырышында депутатлар Татарстан Республикасы Президенты Рөстәм Миңнехановның Татарстан Республикасы Яшьләр эшләре һәм спорт министрлыгын Татарстан Республикасы Яшьләр эшләре министрлыгы һәм Татарстан Республикасы Спорт министрлыгы итеп үзгәртү турында тәкъдиме белән килештеләр. 
ТР Премьер-министры урынбасары - Министрлар Кабинеты Аппараты җитәкчесе Шамил Гафаров бу мәсьәләне карау ихтыяҗы күптән туганын билгеләп узды. Аның әйтүенчә, дәүләт яшьләр сәясәтен гамәлгә ашыру, ныгыту буенча күптөрле мәсьәләләр күтәрелгән, моңа бәйле рәвештә, башкарма хакимият органнарында яшьләр дәүләт сәясәте белән шөгыльләнүче аерым структура булдыру карар ителгән.

«Бу тәкъдимнәрне исәпкә алып, Яшьләр эшләре һәм спорт министрлыгын Яшьләр эшләре министрлыгы һәм Спорт министрлыгы итеп үзгәртүне тәкъдим итәбез», - диде Шамил Гафаров.

Ул, Яшьләр эшләре министрлыгына дәүләт яшьләр сәясәте өлкәсендә функцияләр белән дәүләт идарәсен һәм Спорт министрлыгына физик тәрбия һәм спорт үсеше функцияләрен йөкләү күздә тотылганын әйтте.

Социаль сәясәт комитет рәисе Светлана Захарова комитета депутатлар тарафыннан тәкъдимнең хупланганын белдерде.

Депутатларның күпчелегенең тавышы белән, тәкъдим хупланды.

Дәүләт Советының утыз тугызынчы утырышында депутатлар иң элек Татарстан Республикасы җәмәгать судьяларын сайладылар. Кандидатларны ТР Югары суды рәисе Илгиз Гыйлаҗев тәкъдим итте, депутатлар фикерен Законлылык һәм хокук тәртибе комитеты рәисе Шакир Яһүдин ирештерде. 
Татарстан Республикасы җәмәгать судьялары итеп биш елга Татарстан Республикасы Бөгелмә суд районы буенча 2 нче суд участогына – Ефремова Елена Геннадиевна, Алабуга суд районы буенча 2 нче суд участогына Шәкүрова Асия Фазылҗан кызы, Түбән Кама суд районы буенча 10 нчы суд участогына Җәләев Роберт Ренат улы, Казан шәһәренең  Совет суд районы буенча 6 нчы суд участогына  Шумунова Роза Вячеславовна сайланды.

Татарстан Республикасы Лениногорск суд районы буенча 3 нче суд участогы җәмәгать судьясы вазыйфаларын башкаруны бер елга отставкадагы судья  Босова Любовь Александровнага,  Казан шәһәре Яңа Савин суд районы буенча 8 нче суд участогы  җәмәгать судьясы вазыйфаларын башкаруны бер елга отставкадагы судья  Стасюк Валентина Степановнага йөкләнде.

ТР Дәүләт Советының утыз тугызынчы утырышында депутатлар Иҗтимагый палатаның ике яңа әгъзасын раслады. Алар – Яна Сирюкова һәм Ринат Йосыпов.
Парламентның Законлылык һәм хокук тәртибе комитеты рәисе Шакир Яһүдин Татарстан территориясендә гамәлдә булган иҗтимагый берләшмәләрдән өч кандидатура тәкъдим ителүен әйтте. Алар Иҗтимагый палатада бушаган ике урынга дәгъва кылган.
Тавыш бирү нәтиҗәсендә, ТР Иҗтимагый палатасы әгъзалары итеп, А.Н Туполев исемендәге Казан илкүләм тикшеренү техник университеты – КАИның физик культура һәм спорт кафедрасы мөдире Ринат Йосыпов һәм «Яшьләр институты» оешмасы генераль директоры Яна Сирюкова сайланды.

Питрәч муниципаль районының Кощак авыл җирлеге муниципаль берәмлегенең Казан шәһәре белән чиктәш чикләре үзгәртелә. Бу хакта закон проекты бүген Дәүләт Советы утырышында каралды. Парламентарийлар аны беренче укылышта һәм тулаем кабул итте.
«Аерым муниципаль берәмлекләрнең территорияләре чикләрен үзгәртү һәм Казан шәһәре муниципаль берәмлеге территориясе чикләре һәм аның статусы турында» һәм «Питрәч муниципаль районы» муниципаль берәмлегенең һәм аның составындагы муниципаль берәмлекләр территорияләре чикләрен билгеләү һәм аларның статусы турында» Татарстан Республикасы законнарына үзгәрешләр кертү хакында» Татарстан Республикасы закон проекты буенча Татарстанның юстиция министры Рөстәм Заһидуллин чыгыш ясады. Ул әлеге закон проектының Питрәч муниципаль районы һәм аның составына керә торган Кощак авыл җирлеге муниципаль берәмлегенең Казан шәһәре белән чиктәш чикләрен үзгәртү максатыннан әзерләнгәнен әйтте. Бу шушы территориядә зират комплексы төзелеше планлаштырылуга бәйле.

«Каберлекләр комплексы проектында 148 мең күмү урынына исәпләнгән татар һәм рус зиратлары төзелеше ниятләнә. Шулай ук парковка урыны һәм зиратка кадәр юл төзелеше каралган. Казан шәһәре муниципаль берәмлеге составына кертелүгә планлаштырыла торган җир кишәрлекләре сәнәгать җирләре категориясенә карый», - дип ул чикләрне үзгәртү максатыннан, Кощак авыл җирлегендә, Питрәч муниципаль районында һәм Казан шәһәрендә җәмәгать тыңлаулары узганын әйтте. «Фикер алышулар нәтиҗәләре буенча, муниципаль берәмлекләрдә яшәүчеләр чикләрне үзгәртү инициативасын хупладылар. Вәкиллекле органнар тарафыннан тиешле карарлар кабул ителде. Шулай итеп, закон тарафыннан каралган процедуралар тулы күләмдә үтәлде», - диде министр.

Парламентның Дәүләт корылышы һәм җирле үзидарә комитеты әгъзасы закон проектының комитет утырышында каралганын һәм хупланганын белдерде. Тиешле оешмалардан уңай бәяләмәләр алынганын билгеләп узды.

Зират комплексы төзелеше 2017 елның көзендә башланган.

Дәүләт Советының утыз тугызынчы утырышында республика бюджетына һәм Мәҗбүри медицина иминияте фонды бюджетына үзгәрешләр кертү турында ике закон проекты каралды. Алар тулаем кабул ителде.
«2018 елга, 2019 һәм 2020 еллар план чорына Татарстан Республикасы бюджеты турында» Татарстан Республикасы Законына үзгәрешләр кертү хакында» Татарстан Республикасы законы проекты буенча Татарстанның финанс министры Радик Гайзатуллин чыгыш ясады. Ул закон проектының Татарстан Республикасы Бюджет кодексы нормаларына нигезләнеп кертелүен әйтте.

Закон проекты белән 2018 елда бюджетның керемнәр өлешен 15 701,5 млн. сумга арттыру карала. 2018 елның 5 аенда, республика бюджетын үтәү йомгаклары буенча, Татарстан Республикасы бюджетының салым һәм салым булмаган керемнәрен 12 680,5 млн. сумга арттыру күздә тотыла.

2018 елга табышка салым буенча план билгеләнешен 6 020,0 млн. сумга арттыру ниятләнә. Салым керемнәренең төп үсешенә, нигездә, нефть бәясе һәм доллар курсы артуга бәйле рәвештә нефть чыгаручы компанияләрдән кергән салым хисабына ирешелгән.

Татарстан Республикасы бюджетының чыгымнар өлешен 2018 елда 15 701,5 млн. сумга арттыру тәкъдим ителә. Шул рәвешле, 2018 елга бюджет керемнәре 225 млрд. сум, чыгымнар 243 млрд. сум, бюджет кытлыгы – 18,7 млрд. сум. Радик Гайзатуллин дефицитның бу елга күчкән 2017 елгы бюджет калдыклары хисабына каплануын белдерде.

“2018 елга һәм 2019 һәм 2020 елларның план чорына Мәҗбүри медицина иминияте фонды бюджеты турына” ТР законына үзгәрешләр кертү турында” закон проектын фонд директоры Алсу Мифтахова тәкъдим итте. Ул салым һәм салым булмаган керемнәрнең 30,9 млн. сум күләмендә булуын әйтте. Тулаем, бюджетның керем өлеше 945,3 млн. сумга арткан. Кертелә торган үзгәрешләрне исәпкә алып, 2018 елга фонд керемнәре 49 млрд. 574,8 млн. сум, чыгымнар 49 млрд. 855,4 млн. сум тәшкил итә.

Депутатлар “Ихтыярыйлык (волонтерлык) өлкәсендә аерым мәсьәләләрне җайга салу турында һәм Татарстан Республикасының аерым закон актларына үзгәрешләр кертү хакында” ТР закон проектын беренче укылышта һәм тулаем кабул иттеләр.
Депутатлар Артур Гәбделҗанов, Светлана Захарова, Лилия Маврина һәм Алексей Созинов тарафыннан әзерләнгән закон проекты Татарстан Республикасы территориясендә ихтыярыйлык (волонтерлык) өлкәсендәге аерым мәсьәләләрне җайга сала.

Депутат Алексей Созинов билгеләп үткәнчә, закон проекты Татарстан Республикасы дәүләт хакимияте органнары, җирле үзидарә  органнарының әлеге өлкәдә вәкаләтләрен билгели.

 Аерым алганда, Татарстан Республикасы дәүләт хакимияте органнары вәкаләтләренә түбәндәгеләр керә: башкарма хакимият органнары һәм алар карамагындагы дәүләт учреждениеләре белән ихтыярыйлык (волонтерлык) эшчәнлеге оештыручылары арасында үзара эш итү тәртибен раслау;  ихтыярыйлык (волонтерлык) оешмаларына  Татарстан Республикасының тиешле дәүләт программаларын (ярдәмче программаларын) эшләүдә һәм гамәлгә ашыруда ярдәм итү,  ихтыярыйлык (волонтерлык) эшчәнлеген популярлаштыру һ.б.

Закон проекты белән шулай ук  2018 елның 5 февралендәге  15-ФЗ номерлы  Федераль    закон нигезендә Татарстан Республикасы законнарын  үзгәртүгә юнәлдерелгән Татарстан Республикасының аерым закон актларына үзгәрешләр кертелә. Мәсәлән, “Татарстан Республикасында яшьләр һәм дәүләт яшьләр сәясәте турында", “Вөҗдан иреге һәм дини берләшмәләр турында”, “Физик культура һәм спорт турында”,  “Наркоманияне һәм таксикоманияне профилактикалау турында” һәм “Татарстан Республикасында гражданнарга социаль ярдәм күрсәтү өлкәсендә  аерым мәсьәләләрне җайга салу турында” Татарстан Республикасы законнарына үзгәрешләр кертелә.

Депутатлар “Татарстан Республикасы дәүләт граждан хезмәте турында” законга һәм Муниципаль хезмәт турында Татарстан Республикасы кодексына үзгәрешләр кертү хакында закон проектын карадылар.
Дәүләт корылышы һәм җирле үзидарә комитеты Альберт Хәбибуллин Россия Федерациясе Президентының 2017 елның 12 октябрендәге 476 номерлы Указы белән федераль дәүләт граждан хезмәте вазыйфаларын биләү өчен квалификация таләпләре дәүләт граждан хезмәте стажы яисә белгечлек, әзерлек юнәлеше буенча эш стажы өлешендә йомшартылган булуын искә төшерде.  Әлеге Указ нигезләмәләрен исәпкә алып, закон проектында шулай ук Татарстан Республикасы дәүләт граждан хезмәте һәм муниципаль хезмәт вазыйфаларын биләү өчен кирәкле стажга карата квалификация таләпләрен киметү тәкъдим ителә.

Моннан тыш, “Россия Федерациясендә муниципаль хезмәт турында” Федераль законның 281 статьясында җирле үзидарә органнары тарафыннан гражданнар белән муниципаль хезмәтнең югары квалификацияле кадрлары составын булдыру максатларында максатчан укыту турында шартнамәләр төзү мөмкинлеге каралган. Мондый шартнамәләрне төзү Россия Федерациясе субъекты законында билгеләнгән тәртиптә конкурс нигезендә башкарыла.

Моңа бәйле рәвештә Муниципаль хезмәт турында Татарстан Республикасы кодексына конкурс комиссиясе эшчәнлеген җайга сала торган нигезләмәләрне, максатчан укыту турында шартнамә төзүгә дәгъва итүчеләрне бәяләү һәм сайлап алу критерийларын кертү каралган.

Татарстанның медицина оешмаларын дарулар һәм башка медицина техникасы белән тәэмин итүче бердәнбер оешма «Татарстан медицина техникасы һәм фармациясе» учреждениесе булачак. Моны депутатлар бүген закон белән ныгыттылар. Дәүләт Советының 39нчы утырышында гражданнар сәламәтлеген саклау өлкәсендә аерым мәсьәләләрне җайга салу турында республика законының 11.1 маддәсенә үзгәрешләр кертү турында закон проекты беренче укылышта һәм тулаем кабул ителде.
Социаль сәясәт комитеты рәисе Светлана Захарова үзгәреш кертүнең максаты, медицина оешмаларын дарулар һәм башка медицина техникасы белән тәэмин итүче бердәнбер оешма сыйфатында «Татарстан медицина техникасы һәм фармациясе» учреждениесен закон белән билгеләү булуын әйтте.

Хәзерге вакытта учреждение бу вәкаләтләрне Татарстан Министрлар Кабинеты фәрманы нигезендә башкара. «Закон проектын гамәлгә ашыру дарулар һәм башка чаралар белән тәэмин итү һәм медицина техникасын ремонтлауны тәэмин итү системасын сакларга ярдәм итәчәк», - дип белдерде Светлана Захарова.

● 25 июньдә Казанның Эшкуарлар йортында Федерация Советы һәм Дәүләт Думасына Татарстаннан сайланган депутатлар, шулай ук төбәкнең башкарма хакимият органнары вәкилләре катнашында Татарстан икътисадына федераль акча җәлеп итү мәсьәләсе буенча киңәшмә узды.
2018 елда Татарстан федераль бюджеттан 71,9 миллиард сум акча алачак, бу узган елгы күрсәткечтән 4 процентка артыграк. Аның 36 миллиарды республикага күчерелгән инде. Мондый уңай динамика футбол буенча Дөнья чемпионаты үткәрү һәм алда көтелгән WorldSkills чемпионаты белән бәйле, дип хәбәр итте Татарстан Республикасы икътисад министры урынбасары Наталья Таркаева.

Акчаның күп өлеше сәнәгать (28,8 миллиард), авыл хуҗалыгы (6,5 миллиард) һәм социаль өлкәне (5,5 миллиард), шулай ук мәгариф, транспорт, сәламәтлек саклау тармакларын үстерүгә һәм гражданнарны торак белән тәэмин итүгә юнәлдереләчәк.

● 27 июньдә Дәүләт Советының Законнарга һәм аларның кулланылышына мониторинг комиссиясе утырышында шәхси яр​дәмче хуҗалыкларга дәүләт ярдәме турында республика законын тормышка ашыру һәм фермерларны субсидия​ләү​нең яңа формаларын га​мәлгә кертү зарурилыгы мәсь​ә​ләләре каралды. Комиссия әгъзалары шәхси яр​дәмче ху​җалыкларга ярдәм итүгә бүлеп бирелә торган бюджет средстволарын бирү һәм алардан файдалануга контрольлекне кө​чәйтү зарури дип исәпли.
Шәхси ярдәмче хуҗалыкларга дәүләт ярдәме турында республика законының Дәүләт Советында 2015 ел азагында кабул ителгән​леген искә төшерик. Бүген республикада 1200дән артыграк гаилә фермасы һәм 450 мең шәхси ярдәмче хуҗалык, 5 мең чамасы крестьян-фермер хуҗалыгы бар. Шәхси хуҗалыклар ел саен республика авыл хуҗалыгы продукция​сенең гомуми күләменнән яртысыннан артыграгын җитештерә. Хәзерге вакытта Татарстанда авыл​да фермерларга ярдәм итүне күздә тоткан 20дән артыграк рес​публика программасы тормышка ашырылып килә.

